
АБУ НАСР ФОРОБИЙ  ИНСОН  РУҲИЯТИ ҲАҚИДА
Инсон руҳияти, унинг мураккаб руҳий оламига хос сир-синоатлар барча даврларда ҳам энг долзарб ва қизиқарли муаммолардан бўлиб келган. Дастлабки  илмий психологик қарашлар антик давр файласуфлари томонидан ўзига хос тарзда ёритиб берилган бўлиб, у аста-секин бутун дунё файласуфлари қарашларига ўз таъсирини кўрсатди. Жумладан, шарқ мутафаккирлари ижодида ҳам инсон руҳияти, унинг билиш жараёнлари, индивидуал-психологик хусусиятлари, ҳиссий ҳолатларининг намоён бўлиши масаласи марказий ўринни эгаллайди.

 Шарқ психологик қарашларининг ривожланишида буюк қомусий олим, файласуф ва мутафаккир Абу Наср Форобийнинг хизматлари беқиёсдир. 

Форобийнинг инсон ва унинг руҳий жараёнлари тўғрисидаги фикрлари унинг илғор ғояларидандир. У инсондаги руҳий жараёнларни санаб ўтиш билангина чегараланмай, балки бу жараёнларнинг келиб чиқиши, тартиби, ҳар бирининг роли тўғрисида ҳам мулоҳаза юритди. Инсоннинг руҳий қувватлари психик жараёнлари Форобий асарларида анчагина кенг ёритилган.[1,44б. ]

Форобийнинг инсон ва унинг психикаси ҳақидаги фикрлари “Фозил одамлар шаҳри”, “Масалалар моҳияти”, “Фалсафий саволлар ва уларга жавоблар”, “Жисм ва акциденцияларнинг шаклларга қараб бўлиниши”, “Шарҳлардан”, “Ҳикмат маънолари”, “Ақл маънолари тўғрисида” каби қатор асарларида баён этилган. Форобий ўзининг психологик таълимотида Ўрта Осиё, Эрон, Ҳиндистон ва Қадимги Грециянинг табиий-илмий билимлар соҳасида, хусусан тиббиёт соҳасида эришган ютуқларига асосланди.

Форобий одам организмини биологик жиҳатдан таҳлил қилиш билан кифояланмай, унинг психикасини таҳлил этишга ҳам эътибор қаратган.

Форобий ўз дунёқарашида нарса ва ҳодисаларни билиш, инсон ақлини билим билан бойитиш, уни илмли, маърифатли қилиш учун хизмат қилувчи психик жараёнларга алоҳида эътибор беради. Инсоннинг билиш жараёнлари ҳақидаги таълимот Форобий асарларида анчагина изчил ва мукаммал ишланган таълимотлардан ҳисобланади.

Ўз «Шарҳлар»ида Форобий билиш жараёнларига ва инсон билимларининг келиб чиқишига умумий баҳо бериб, бундай дейди: «Инсон билимларини ақл ва сезиш органлари орқали қўлга киритади... сезилувчи образлар ҳис этиш орқали, ақлий образлар эса сезилувчи образлар орқали билинади...».[1,54 б.]

Форобий асарларида ҳиссий билиш учун хизмат қилувчи руҳий жараёнлар ва ақлий билиш учун хизмат қилувчи руҳий жараёнларга ҳам алоҳида-алоҳида тавсиф берилади.

«Фозил одамлар шаҳри» ва «Ҳикмат асослари» асарларида бу ҳақдаги фикр ва фаразлар диққатга сазовордир. «Ҳикмат асослари»да бу тўғрида бундай дейилади: «Инсонда, унинг бошланғич вужудга келишида (яъни туғилишида) озиқлантирувчи қувват пайдо бўлиб, унинг ёрдамида инсон овқатланади. Бундан сўнг унда тери орқали  сезиш қуввати вужудга келиб, бу қувват ёрдамида инсон иссиқ, совуқ кабиларни сезади. Сўнг эса шундай қувват вужудга келадики, унинг ёрдамида таъм-маза сезилади. Сўнг ҳидни сезишни таъминловчи қувват пайдо бўлади, ундан кейин эса шундай қувват вужудга келадики, у орқали ранг, ёруғлик ва барча кўринувчи нарсалар сезилади. Ҳиссий қувватларнинг келиб чиқиши билан инсонда яна шундай қувват ҳам вужудга келадики, у инсонни сезилаётган нарсага ёки диққатини тортади, ёки ундан узоқлаштиради ва шу сабабли инсонда сезилувчи нарсаларга мойиллик ёки нафрат уйғонади. Бундан сўнг шундай қувват пайдо бўладики, унинг ёрдамида инсон олдин сезилган ва ҳозирда инсон эътиборидан ташқарида бўлган нарсаларнинг образини сақлаб қолади. Бу хаёл қувати  бўлиб, ҳиссий қабул этилган образларни турли тартибда комбинация қилиш (қўшиш, бириктириш, ажратиш) вазифасини бажаради. Бу комбинацияларнинг бир қисми чин, бир қисми эса ёлғон бўлади Бундан кейин ақлий қувват вужудга келиб, унинг ёрдамида инсон онгли ва абстракт фикр юритади, санъат ва фан ҳақида билимга эга бўлади, ақли етадиган нарсалар билан шуғулланди»[1,58б.]. Унинг таъкидлашича, ташқи сезгилар нарсаларнинг конкрет хоссалари, образларини бевосита акс эттиради-ю, аммо уни бир бутун ҳолда маъноси, моҳияти билан билиб ололмайди. Бу вазифани фикр қилиш бажаради. Шундай қилиб, Форобийда ақлий жараёнларнинг хусусиятларини аниқлашга бўлган интилиш жуда кучли бўлган.

«Масалалар манбаи» (“Уснул масоил”) рисоласида Форобий психик жараёнларнинг ажралиши ва уларнинг маълум физиологик органлар, моддий жараёнлар билан боғлиқлиги тўғрисида жуда ажойиб фикрларни якунловчи тезисни олға суради: «Қабул қилувчи қувватларга, — деб ёзади у, — ташқи қувватлар (яъни беш сезги ) ва ички ҳислар, хусусан, хаёл қуввати, хотира ва эсга тушириш қуввати, фикрлаш қуввати ва одам танасининг қисмларини ҳаракатга келтирувчи, қўрқинч ва ғазабни вужудга келтирадиган қувватлар киради. Бу санаб ўтилган қувватларнинг ҳар бири маълум орган ёрдамида вужудга келади, ҳеч қачон аксинча бўлмайди. Бу қувватларнинг бирортаси ҳам моддадан ажралган ҳолда мавжуд бўлиши мумкин эмас» [5,36 б.].
Форобий, аввало, барча психик жараёнларни ташқи ва ички қувватлар, яъни одамнинг ташқи органлари би​лан боғлиқ бўлган ва улар асосида вужудга келадиган ҳамда шу ташқи органларга бевосита боғлиқ бўлмаган, ташқаридан олинган образлар асосида ички психик жараёнлар натижасида вужудга келадиган қувватлар деб икки катта гуруҳга ажратади. Ташқи қувватда, яъни бевосита ташқи таъсир нати​жасида сезги органлари орқали вужудга келувчи қувватлар беш турлидир. Келиб чиқиши ва мураккаблиги жиҳатидан бу беш турли ташқи қувватни Форобий қуйидагича талқин этади: тери-бадан сезгиси, таъм билиш сезгиси, ҳид билиш сезгиси, нутқ сезгиси, кўриш сезгиси.
Буларнинг ҳаммасини Форобий «қувваи ҳиссия», яъни «ҳиссиёт қуввати» деб атайди ва унинг инсонга ҳам, юқори даражада ривожланган  ҳайвонга ҳам хос эканлигини қайд этган. Бу ташқи қувватлардан бошқа яна ички қувватлар ҳам мавжуд бўлиб, улар қуйидагилардир:
1.  Хотира - тасаввур    қуввати - «қувваи  мутахайнила».
2.  Хаёл қуввати -   «қувваи хаёлия».
3.  Туйғу, эмоция қуввати -  «қувваи назъия».
4.  Нутқ қуввати - «қувваи нотиса».
5. Қувваи нотиса ичидаги мантиқий фикрлаш қув​вати —«Қувваи фикрийя».
Форобийнинг таъкидлашича, «Қувваи фикрия: мантиқий операцияларни бажариб, мураккаб нарсаларни билиб олиш учун хизмат қилади [5, 44 б.].
Булардан ташқари, Форобийда диққат, ҳис-туйғу, ирода каби руҳий жараёнлар ҳақида ҳам айрим ажойиб фикрлар учрайди, масалан, юқорида келтирилган фикрларда ҳам Форобий одам эътиборини бирор нарсага жалб этадиган ёки жалб этмайдиган ҳамда кишининг ғазаб ва нафратини, яъни ҳис-туйғусини бошқарувчи қувватлар мавжуд эканлигини айтиб ўтган.

Форобийнинг бу фикрларидан, биринчидан, инсондаги руҳий жараёнлар билан физиологик-анатомик жараёнлар психика билан организм ўзаро боғлиқ ҳолда мавжуд, деган хулоса, иккинчидан, юрак инсоннинг биологик ҳаётини, мия эса унинг руҳий-маънавий ҳаётини бошқариб туради, деган хулоса келиб чиқади.
Форобий инсоннинг қайси психик жараёни тўғрисида мулоҳаза юритмасин, унинг организмдаги маълум жисмоний, физиологик-анатомик жараён билан боғлиқлигини кўрсатиб ўтишга ҳаракат қилган. У одам организмидаги пси​хик жараёнлар физиологик жараёнлар билан зарурий боғлиқлигини, улар асосида мавжудлигини яхши тушунибгина қолмасдан ҳатто ташқи таъсирга жавобан вужудга келувчи маълум психик жараёнларнинг организмга, физиологик жараёнларга акс таъсирини тушуниш даражасига ҳам бориб етади. Масалан, «Аристотель категорияларига шарҳлар» рисоласида инсон руҳида бўлган мураккаб жараёнлар: ғазаб, қўрқув, ачиниш ка​би туйғуларнинг одам организмига маълум даражада таъсир этиши тўғрисида гапириб, бундай дейди: «Инсон уялган вақтида қизаради, уят бу ерда инсон руҳида вужудга келувчи аффектдир, ундан сўнг организмда маълум ранг вужудга келади. Қўрқиш натижасида оқариб кетиш ҳам шу кабидир»[ 4, 28 б.]. 
Барча руҳий жараёнларни физиологик жараёнлар билан боғлаб тушунтиришга интилиш Форобийнинг энг муҳим ва диққатга сазовор бўлган хусусиятидир. Бу унинг психология соҳасида илмий ёндашувда турганлигини кўрсатувчи энг асосий далиллардир.

